
Аңлатма язуы
          Әдәби әсәрнең төзү материалы – тел. Әсәр җөмләләрдән, сүзләрдән төзелә. Эчтәлеккә үтеп керү дә уку аша гына гына мөмкин. Укуның максаты – текстка салынган мәгълүмат, эчтәлек белән танышу. 

         Ләкин әдәби әсәр гади текст кына түгел. Ул тәэсир көченә ия, үзенең яңгырашы, сурәтлелеге белән укучы күңелендә тулы бер дөнья тудырырга сәләтле. Образлы фикерләү төре буларак, ул кеше аңында яши торган, тормыштан, табигатьтән, китаптан алынган сурәтләрне уята, шулар ярдәмендә укучы әдәби әсәр дөньясын күз алдына китереп бастыра. Шуңа күрә, укуның иң мөһим төре булып, беренче кат уку исәпләнә. Сыйныфта укуның үз читенлекләре бар. Әсәрне уку бериш укучыларга рәхәтлек кенә бирә: алар китаплар күп укый, яратып укый. Икенче бер укучылар, укый башласалар, әсәргә кереп китәләр, аннары инде укып бетермичә туктамыйлар. Өченчеләре укырга бөтенләй яратмый, сирәк укыйлар.

         Һәр укучыны да әдәби әсәр белән ничек кызыксындырырга соң? Шушы сорауга җавап эзләү мине әдәби әсәрне анализлауда модульле укыту технологиясен кулланып карарга этәрде. Бу теманың актуальлеге шунда: әлегә кадәр сирәк кулланыла торган укыту технологиясе, татар әдәбияты дәресләре аша, укучыларда әдәби әсәргә карата кызыксыну уята, һәм, шул ук вакытта, индивидуаль һәм парлап эшләү күнекмәләренә нык игътибар бирелә. Теоретик яктан мин төрле фәннәрдән кулланыла торган модульле укыту технологияләре белән танышып чыктым. Практик яктан, шундый дәрес үрнәген әзерләдем һәм үткәреп карадым. Чыннан да укучыларның берсе дә дәрестә эшсез утырмады. Укырга бик яратмаган укучылар да эш белән мәшгуль булды. Әлбәттә, һәр дәрестә бу технологияне куллану таләп ителми. Ләкин һәр дәресне алдагыларына охшамаган итеп үткәрүнең укучыларда фәнгә карата кызыксыну уятканын һәр укытучы да белә.

         Модульле укыту системасының башка системалардан аермасы шунда: укучылар дәрестә мөстәкыйль һәм парлап уку элементларыннан торган биремнәр буенча эшлиләр. Алар эзлекле рәвештә яңа әдәби әсәрне кабул итәләр. Соңыннан, йомгаклау өчен, биремнәр үтәлә. Бу юл белән алып барылган эш әдәби әсәрне җентекләп өйрәнү ысулына якын тора. Мондый дәресләрдә укытучының роле – укыту процессы белән идарә итү, укучыларга ярдәм күрсәтү.

Максатлар:

1. Укучыларда индивидуаль дифференциаль якын килү аша әдәби әсәрләрне кабул итү күнекмәләрен булдыру.

2. Логик фикерләү сәләтен үстерү.

3. Иҗади эш күнекмәләрен булдыру.

Алга таба модульле дәрес үрнәген тәкъдим итәм һәм аны кыскача анализлап китәргә телим.

Тема: Х.Сарьянның “Әткәм һөнәре” әсәрен өйрәнү.

Максат:

1. Укучыларны әсәргә салынган мәгънәне аңлауга этәрү.

2. Фикерләү сәләтен үстерү.

3. Иҗади эш күнекмәләрен булдыру.

4. Ата-анага карата җылы хисләр тәрбияләү.

Материал: 8 нче сыйныф әдәбият дәреслеге, биремнәр язылган технологик карта.

Актуальләштерү.

Х.Сарьянның  тормыш юлы турында кучылар белән әңгәмә.

Яңа белем һәм күнекмәләр булдыру.

1. Укучыларга уку элементлары билгеләнгән технологик карта таратыла.

2. Укытучы укучыларны эш тәртибе белән кыскача таныштыра.

3. Уку элементлары адымнар нигезендә бирелә.

Технологик карта
	№ УЭ (уку элементы)


	Биремнәр күрсәтелгән уку материалы
	Әсәрне өйрәнү белән идарә итү

	Беренче адым
	Әсәрнең беренче һәм икенче абзацын укыгыз, “кем”, “ни өчен” сорауларын кулланып, үзегез сораулар төзегез. 
	Дәрес темасын дәфтәргә язып куй.

	Икенче  адым
	Сорауларыгызны иптәшегезгә күрсәтегез. Аның сорауларына җавап бирегез.
	Сорауларга җаваплар телдән әйтелергә дә мөмкин.

	Өченче адым
	Өченче абзацны укыгыз һәм сурәтләү чараларын табыгыз. Кыенлык туса, иптәшегезгә дә булышыгыз.
	Сурәтләү чаралары дәфтәргә языла.

	Дүртенче адым
	Дүртенче абзацны укыгыз. Шәҗәрә сүзенең мәгънәсен аңлатыгыз һәм түбәндәге раслауларның дөреслеген тикшерегез.

· Гәрәй – Гаязларның җиденче буын бабасы.

· Шәяхмәт карт Гаязга борынгы бабалары турында сөйләгән.

· Гаязның Күгәрчен болынына бөрлегәнгә килгәне бар.

· Гаяз ниндидер болгар бабайларның уникенче буыны.
	Дөрес җөмләләр янына “+”, ялгышлары янына “-“  билгесе куела.

	Бишенче адым
	Сез үзегезнең шәҗәрәгезне беләсезме? Ничә буын бабагызны беләсез?
	Җаваплар телдән әйтелергә дә мөмкин.

	Алтынчы адым
	Иптәшегез үзенең шәҗәрәсен беләме? Кызыксыныгыз.
	

	Җиденче адым
	196 нчы битне укып чыгыгыз.
Вакыйгаларны эзлекле рәвештә урнаштырыгыз.

1. Гаяз әнисе белән күреште.

2. Пароход пристаньга  килеп җитә иде.

3. Катык, күкәй сатарга төшкән апалар, бала-чагалар күренде.

4. Әнисе Гаязның битләреннән   сыйпап, иңсәләреннән сөеп алды.
	

	Сигезенче адым
	197 нче битне укыгыз. Тест сорауларына җавап бирегез.
Гаязны кемнәр каршы ала?

1. Әнисе, Гандәлиф җизнәсе, әтисе.

2. Әнисе, Җәинәт апасы, Гандәлиф җизнәсе.

3. Әнисе ,Таһирҗан абыйсы, Гандәлиф җизнәсе.


	Җавап телдән әйтелергә  мөмкин.

	Тугызынчы адым
	Таһирҗан абыйсы ни өчен Гаязны каршы алырга килә алмый?
	

	Унынчы адым
	Укылган бүлек буенча үзең тест төзеп кара.
	1 сорау һәм берничә җавап билгеләнә.

	Унберенче адым
	Тестны иптәшеңә күрсәт. Аның соравына җавап бир.
	

	Уникенче адым
	Йомгаклау сорауларына җавап бир.
	Йомгаклауга керешкәнче, эшләгән эшеңне түбәндәге сораулар буенча анализла.

	Унөченче адым
	Рефлекция

1. Әсәрне өйрәнүдә сиңа иптәшләрең булыштымы?

2. Нинди кыенлыклар туды?

3. Син нинди кәеф белән эшләдең?
	


Белем һәм күнекмәләрне ныгыту

Йомгаклау өчен сораулар.
4. Сүзләрнең дөрес мәгънәсен табыгыз.

            Гаҗиз калган                 авырып тора

            Ләззәт                             кайгы

            Инәй                               ежевика

            Бөрлегән                        наслаждение

            Хәсрәт                            әни

           Аламаланып тора         аптырап калган      

5. Әсәрдәге геройларның исемнәре исеңдә калдымы? Тикшер.

                 1. Кифая                           а) Гаязның апасы

                 2. Җаинәт                         б) Гаязның әнисе

                 3. Гандәлиф                      в) Гаязның абыйсы

                 4. Таһирҗан                     г) Гаязның җизнәсе

3. Автор бу әсәрен кемгә багышлап язган?

4. Туганнары Гаязны ничек каршылый?

5. Улының әнисе белән очрашуы ничек сурәтләнә?

6. Гаяз әтисе турында нинди хатирәләрне искә төшерә?

7. Әсәр сине кызыксындырдымы?

8. Өйдә әсәрнең икенче бүлеген укып кил.

Йомгаклау.
         Күргәнебезчә, биремнәр гади: беренчедән, укый торган әсәрне өйрәнүгә корылган, икенчедән, укучының әсәрне аңлап, белемнәрне ныгытуы, әдәби әсәргә бәя бирүе күздә тотыла. Укучылар, технологик картаны кулларына алу белән, әсәрне укымыйча, бу эшне башкарып булмаганны аңлый. Сорауларга дөрес җавап бирү теләге аларны эзләнү эшен башлап җибәрергә этәрә. Укучы, әдәби әсәрне укып, биремнәрне үтәү юлларын гына эзләп чикләнми, ә үзе дә иҗади эш белән шөгыльләнә: сораулар, тест төзеп карый. Уку элементларыукучыларга адымнар рәвешендә бирелә.Укытучы дәрес барышында укучыларның биремнәрне ничек үтәвен күзәтә. Һәр укучыга да якын килеп аңлата, дөрес юлга этәрә ала. Әлбәттә, көчлерәк укучылар биремнәрне тизрәк үти. Шуңа күрә технологик карта өч төрле дә булырга мөмкин: түбән, уртача, югары катлаулылыкта. Югары катлаулылыктагы биремнәр күбрәк иҗади эшкә корыла.

 Мондый дәресләрдә укучылар актив эшли. Алар иҗат эше белән кызыксынып шөгыльләнә. Әдәби әсәрне өйрәнүдә генә түгел, язучы биографиясе белән танышуда да, татар теле дәресләрендә дә модульле укыту технологиясен уңышлы кулланам. Мондый дәресләр укучыларга да бик ошый. Бу эшне мин бердәм дәүләт имтиханнарына да әзерлек эше булып тора дип саныйм.

